
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á śrī aparyāptāmṛta dhyāna sōpānam Á Á
śrīkumbhaghōṇapatiśārṅginutēśca vaiśva -

dēvāgninirṇayata āgamamaulisūrēḥ Á
nāmnāṃ sahasrakṛtitaḥ kṛtadāsabhāgyaṃ

gōpāladēśikamahaṃ śaraṇaṃ prapadyē Á Á
satyaṃ jyōtiḥ śrutipariṣadāṃ apramēyaṃ pramēyaṃ

kalyāṇānāṃ avikalagṛhaṃ pāvanaṃ pāvanānām Á
āvirbhūtaṃ kanakasaritō dakṣiṇē tīrabhāgē

śārṅgēśākhyaṃ vinataśaraṇaṃ bhātu cittē sadā mē Á Á 1 Á Á
svarṇāmbhōjapratimamanaghaṃ śrī -dharā -vīkṣaṇānāṃ

pēyaṃ tṛptēravadhirahitaṃ yōgināṃ cittalagnam Á
dīnānāthavyasanaśamanaṃ śārṅgiṇaḥ pādayugmaṃ

cittē bhāyādakhilahṛdayānandakandaṃ sadā mē Á Á 2 Á Á
citrākāraṃ kaṭakarucibhirdharmaputrasya dūtyē

gōpastrīṇāṃ vasanaharaṇē daityanāśārthayātē Á
baddhasnēhaṃ manasijavibhōḥ kāhaḻābhaṃ manōjñaṃ

jaṅghāyugmaṃ lasatu hṛdayē māmakē śārṅgapāṇēḥ Á Á 3 Á Á
dēvārāma prabhavakadaḻī stambha sambhāvya śōbhaṃ

śrībhūdēvi prabhṛti mahiṣī prārthyamānōpadhānam Á
kāñcīniryat kiraṇaruciraṃ pītakauśēyajuṣṭaṃ

cittē lagnaṃ bhavatu mama tacchārṅga
dhanvōruyugmam Á Á 4 Á Á

sphuratkāñcīnaddhaṃ kanakakaṭisūtrēṇa ca vṛtaṃ
viśālaṃ vistīrṇa pravaraguṇapītāmbarayutam Á

kaṭīdēśaṃ śārṅgapravaradhanuṣō lōcanayugaṃ
mamālōkyaprēmṇā niravadhimahānandamabhajat Á Á 5 Á Á

kvacitkālē svāntarnihitacidacittatvavitatiḥ
bahūnāṃ dhātṝṇāṃ prabhavakaraṇībhūtakamalā Á

gabhīrā kṣīrābdhērgurutaramahāvartasubhagā
śubhā nābhī saṃyaglasatu hṛdi mē śārṅgiṇa iyam Á Á 6 Á Á

ramāvāsasthānaṃ maṇivararucā bhāsvadanaghaṃ
mahāhārōllāsaṃ nikhilajagadādiprakṛtibhūḥ Á

sunaddhaṃ sūtrēṇa drutakanakabhāsvat svavapuṣā
sadā vakṣaścittē mama lasatu śārṅgākhyadhanuṣaḥ Á Á 7 Á Á

natānāṃ sarvēṣāṃ paramahitaviśrāṇanaparaṃ
suvāmaṃ vāmānyaṃ svabhujamupadhāya pramuditam Á

bhajē vāmaṃ bāhuṃ bhujagasadṛśaṃ jānunihitaṃ
vidhāyānantē’smin śayitamanaghaṃ śārṅgiṇamaham Á Á 8 Á Á

mugdhaṃ vaktraṃ tuhinakiraṇaspardhi lāvaṇyagēhaṃ
kalyāmbhōjapraṇayi nayanaṃ karṇasīmātilaṅghi Á

ōṣṭhadvandvaṃ sthitamanupamaṃ kuntaḻaṃ śārṅgapāṇēḥ
dṛṣṭvā dṛṣṭvā bhajati na ca mē lōcanaṃ tṛptilēśam Á Á 9 Á Á

nānāratnaprathitamahimā śrīmadāpīḍhanaddhaḥ
sarvēśatvaprakaṭanacaṇō nirmitō’tulyahēmnā Á

mālyōnnītasthiraparimaḻō vaidikākhyē vimānē
vāsasthānē hṛdi lasatu mē śārṅgiṇastatkirīṭaḥ Á Á 10 Á Á

pādāmbhōjaṃ pratikalamahaṃ śārṅgiṇō naumi nityaṃ
jaṅghājānupravarayugaḻaṃ saṃsmarēyaṃ tatō’pi Á

ūrvōryugmaṃ tadanu mahitaṃ nābhidēśaṃ bhujau dvau
vakṣō vaktraṃ tadidamakhilaṃ sundaraṃ nirviśēyam Á Á 11 Á Á

agrē paryāptihīnāmṛtamiti viditaṃ
sundaraṃ svasya rūpaṃ

pārśvadvandvē ca lakṣmīṃ bhuvamapi mahiṣīṃ
vīkṣamāṇaḥ svadṛgbhyām Á

śṛṇvan śrīnābhipadmaprabhavavidhimukhā -
dutthitaṃ vēdaghōṣaṃ

gēhē śrīvaidikākhyē hṛdi ca mama sadā
śārṅgadhanvā samāstē Á Á 12 Á Á

śrīmadvaidikasaṃjñikē diviṣadāṃ mānyē vimānē sphurat -
śrīmacchārṅgadharasya saṃstutiriyaṃ gōpālasūryarpitā Á

bhaktiṃ yacchati śārṅgiṇi prasṛmarāṃ kaiṅkaryasiddhiṃ tathā
nityaṃ saṃpaṭhatāṃ arōgasukhitāpūrvaṃ ca

sanmaṅgaḻam Á Á 13 Á Á
Á Á iti śrī aparyāptāmṛta dhyāna sōpānaṃ samāptam Á Á

